
        
            
                
            
        

    
	Х. САМПИЛДЭНДЭВ

	НОЁН ХУТАГТ Д. РАВЖААГИЙН ДОМОГ

	 “ШИНЖЛЭХ УХААНЫ АКАДЕМИ, ХЭЛ ЗОХИОЛЫН ХҮРЭЭЛЭН” Улаанбаатар хотноо 2005 онд эрхлэн хэвлүүлсэн “МОНГОЛ ДОМГИЙН ЦОМОРЛОГ” номоос авч Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1. Нарийн зул хул

	Сайшаалт ерөөлтийн 8 дугаар оны үесээр Эрдэнэ зуу хийд гэнэт оготнын нүүдэлд өртжээ. Яавал зохилтойг мэргэд хэлэлцээд Баруун зуугаас аврал айлдсаны хариуд "Танай өмнө зүгт сайн дүвчин байна, түүгээр гүрэм хийлгэ!" гэжээ. Хутагт хувилгаадыг ээлж дараалан урьж ном уншуулж гэнэ. Говийн ноён хутагтын ээлж ч болж дээ. Жамьян-Ойдовжамц хэмээгч дөрөв дэх дүрийн гэгээн архи нэвширтэл уудаг байж. Хурлын үеэр ч хөлчүү байж. Буцах замдаа ихэд хөлчүүрхэж Манжийн хааны гүнжээр шагнагдсан нэгэн ноёны амийг хөнөөсөн хэрэгт холбогджээ. Түүнийгээ тэрээр ад чөтгөр дарлаа хэмээн санаж байж. 

	Хүний амь бүрэлгэсэн энэ явдал халх даяар тарж, түдэлгүй Манжийн хааны сонорт хүрчээ. Жамьян-Ойдовжамцыг Бээжинд хүргэн ял оноох болж гэнэ. Тэрээр хятад харуул хамгаалалттайгаар их говийг туулан явжээ. Ингэхдээ "Нарийн зул хул" хэмээх гэмшлийн дуугаа зохион дуулжээ. Түүнийг нь дагалдан явсан шадар лам Жигмидгончиг тэмдэглэн авч олонд түгээсэн гэдэг. Одоо ч түүнийг Дорноговийнхон дуулдаг юм. 

	 

	Нарийн зул хулыг 

	Насан идэр байхад 

	Нэрийн зургаан номыг 

	Сурсан чиг болоосой

	 

	Тансаг сайхан хулыг 

	Тавтай идэр байхад 

	Тарнийн зургаан номыг 

	Сурсан чиг болоосой 

	 

	Ам цагаан хулыг 

	Аш тарган байхад 

	Арван цагаан буяныг 

	Дэлгэрүүлсэн чиг болоосой

	 

	Ам хар хулыг 

	Аш тарган байхад 

	Арван хар бүргэдийн 

	Амийг барьж намнаарай

	 

	Даргар шар нумд 

	Билгүүн сумыг онил 

	Бие дор баримттай дайсныг 

	Биеийг нь барьж намна 

	 

	Багшраад харагдах мод нь 

	Салаа навчаа гүйцэхэд 

	Тэр ямар сайхан бэ 

	Тэр лугаа адил 

	 

	Ачил дээдсийн оронд 

	Амар мэнд суугаад 

	Агинастын оронд 

	Уулзан хамт жаргая 

	 

	Энэ дууны нэр нь 

	Энх зул хул 

	Энэ дууг зохиосон нь 

	Эрдэнэ ноён хутагт 

	 

	гэжээ.


2. Борви хээр

	IV ноён гэгээн Жамьян-Ойдовжамц ял хүлээхээр дотор газар хүргэгдэхдээ ганцхан монгол хүн дагуулжээ. Тэр нь шадар лам Жигмидгончиг. Ухаантай сэргэлэн энэ хүн ноён гэгээний хямарсан сэтгэлийг засаж, сайтар халамжилж явжээ. Зам зуур өвдгөө дэрлүүлэн амрааж юу хэлснийг нь ягштал биелүүлнэ. Хятад газрын нэгэн хотын ойролцоо ирээд ноён гэгээн:

	— Би эндээс амьд буцахгүй бололтой. Чи яв. Энэ хотоос нэг хээр морь олж ир. Би түүнд намтраа шингээн сэтэрлэж орхино гэжээ. Жигмидгончиг сүүлийг нь борвиор нь тайрсан аятайхан хээр морь олоод ирж. Үүнд баярласан Жамьян-Ойдовжамц энэ морийг "борви хээр" гэе. Намайг сайтар асрамжилж явсан чамайгаа "Жинтүү Гончиг" гэе гэжээ. Гэгээнтэн өвөрлөгчийн Войн сүмийн орчимд хор ууж наснаас хальсан гэдэг. Түүний шарил 1938 он хүртэл Хамрын хийдэд хадгалагдаж байв. Шарилын байдал ихэд харлаж цоохортсон нь хор уусныг гэрчилдэг гэж түүнийг үзсэн өвгөд ярьдаг. Ноён гэгээнтэн Бээжинд хүргэгдэх замдаа хувилбар сонгож элдэв рид хувилал үзүүлсэн гэх. Бас үлэмж нэр хүндтэй тул Бээжинд хүргэлгүй өвөрлөгч хошуунд монгол хүнээр хор өгүүлсэн гэх мэт байсан. 

	Шадар лам Жигмидгончиг нутагтаа буцаж ирээд нэлээд болсны хойно "Дэмчигийн нямба" гэгч шашны хурал, ёслол үйлджээ. Ингэдэг нь хол ойроос хүн амьтан цуглуулж ноён гэгээнтний хойд дүрийг тандах зорилготой байж. Уг нь хойд дүрийг бага насны хүүхдүүд дундаас тодруулдаг аж. Тавдугаар дүрийг ингэж тодруулах бололцоо байсангүй. Манжийн хаан говийн ноён хутагтын дүрийг цаашид тодруулахыг хориглож, эрх ямба, бусад зүйлийг Жавзандамба хутагтад шилжүүлжээ. 

	Жигмидгончигийн тооцоолсноор "Дэмчигийн нямба”-д олон хүн иржээ. Дулдуйт гуай ч 5 настай хүүгээ хөтлөн ирсэн байна. Ядуу хоосон тэд сайн идэж ууж гэдэс гарцгаажээ. Явах гэтэл хүү нь шадар ламтай уулзана гээд суучхаж гэнэ. Хүүгийн хүсэлтийг ламд дамжуулбал, лам "Оруул" гэжээ. Хүү лам дээр оруут "Жинтүү Гончиг та Борви хээрээ мартаа юу" хэмээн цангинасан цовоо дуугаар асуужээ. Хашир лам хүүг дуудан өөртөө ойртуулж элдэв юм асуун сорьжээ. Энэ үеэс эхлэн хүүг Наваан аграмба Цоржийн хойд дүр гэсэн хуурмаг нэрийн дор тодруулсан гэдэг. 

	 


3. Төрлийн заяа хайсан сүнс

	IV ноён Жамьянойдовжамц хутагт манжийн хааны зарлигаар цаазлагдан цаг бусаар нөгчжээ. Түүний сүнс эхийн умай олж мах цусанд бүрэлдэн 5 дахь дүрдээ хувилахыг хичээж байж. Говь мэргэн вангийн хатанд олдон, түүнээс хүү болон төрвөл яалтай хэмээн тэдний орчмоор эргэлдэх болов. Вангийн хатан нэгэн шөнө зүүдэлжээ. Өөрөөс нь жигтэйхэн сайхан хүү төрж байх юм гэнэ. Түүний цэцэн мэргэн, ухаан билигтэй нь тэр дороо л танигдан олныг шагшуулж байна гэнэ. Гайхамшигтай үр төрүүлсэн эхийг лам хуврагууд хүртэл дээдлэн шүтэж " Эх дагина" гэцгээж байх юм гэнэ. Ийм бэлгэтэй зүүд зүүдэлснээ хатан хавийн хүнд ярьчихжээ. Аманцар, сайрхуу, дур зоргоороо хатан зүүдээ гоёчлон дүрсэлж, нэмж чимж байгаад хэдэн өдөр дараалан баруун солгойгүй бурж. Ингэж урьдчилан зарлаж, олны цагаан хэл ам татах нь шинээр мэндлэх хүүхдийг цөвтүүлдэг гэмтэй учир хутагтын сүнс ихэд таагүй. Гэсэн ч хатанд олдож төр юү гэсэн эрмэлзлээ орхисонгүй. Хатны бие нэгэнтээ чилээрхжээ. Тэр зүүн орон дээр хэвтэж хэдэн лам гүрэм уншиж гэнэ. Энэ байдлыг хутагтын сүнс тооно дээрээс нь ажиглаж лам нарын номын чадлыг нь жаахан басаж байжээ. Алив хий юмыг тонилгон зайлуулах уншлага эрч оргилдоо хүрч хонх дамар хангинан, бүрээ гандангийн дуу тасхийн пад пад гэж хашхирахад хутагтын сүнс нэг мэдэхүйеэ үнсэн дээр нь хэвтэж байжээ. Үүнээс хойш нэгэнт тэднийх зохил болохгүйг мэдэн сүнс тэднийхээр эргэлдэхээ байж ядуу зүдүүгээрээ нутагтаа зартай Дулдуйтынд төржээ. Данзанравжааг эхээс унуут Дулдуйт ажаа (аав нь) орхимжоо тосон авахад гэгээ татсан гэдэг. Нярайлсан эхэд өгөх шөлгүй тул манжийн хааны төмөр тэмээчнийхээс хонхтой шаант олж ирэн "Мөч мах олдов хүү минь заяа буян тэгш хүн биз" хэмээн эцэг ихэд бэлгэшээж байж ээ. Ноён хутагт таалал төгсөөд дахин төрөхийн тулд нэгэн баян айлын эрх хатанд хүү болон төрье хэмээн шөнө цагаар очин хатны нэг гарт нь нар, нөгөө гарт нь сарыг атгуулан зүүдлүүлдэг. Хатан өглөө босоод элдвийг бодон бас ч зүүдэлсэн зүүдэндээ эгдүүцэж бие чилээрхэнгүй байж байгаад нэгэн ламыг залж ирэн ном уншуулж засал хийлгэсэн. Лам хатны биед муу юм шүглэж байна гэж үзсэн тул тонилгон зайлуулах ном уншиж байна гэнэ. Энэ үеэс хутагт тооно дээр нь чагнан суухад их л алдаа мадагтай уншиж байх тул номын хүчийг төдийлөн тоосонгүй. Нэг мэдэхүл үнсэн дээр золигтой хамт хэвтэж байна гэнэ. Хутагт ихэд гомдож. 

	— Баян айлд хүүхэд нь болж болдоггүй юм бол хамгийн ядуу айлд төрнө хэмээн Дулдуйт ажаагийндаа очсон гэж дэлгэр намтарт буй.

	 


4. Хурмаст тэнгэр

	Намар цаг гэнэ. Малын тарга гүйцэж айлууд идээ цагаагаа базааж байж. Бас хишиг буянаа даллаж, заяа замаа засах найр наадам зохионо. Хутагтыг долоон насанд хүрсэн тэр жилийн намар гойд сайхан байж. Байсхийгээд л зөөлөн бүлээн бороо шаагьж, ногоо хэнзлэн нуур тойром мэлтийнэ. Ийм үед говийнхон олноороо айлсан хавтай сайхан намарждаг байна. Тэр намар Далантүрүү хэмээх газар олон айл буужээ. Хөрөнгө чинээнийхээ эрэмбээр өдрийн сайнд жасаа уншуулж, даллага аван найр үргэлжилнэ. Ийм найрт Дулдуйт ажаа хүүтэйгээ очжээ. Ядуу ноорхой тэд үүд хавиар суун оногдсоноос хүртэж байв. Найр үргэлжилсээр орой болжээ. Гэнэт усархаг бороо шаагьсан байна. Түдэлгүй дээвэр, цаваг нэвтрэн гэрийн хоймроор дусаал гоожиж эхэлжээ. Найрчид суух газраа олж ядан сандарцгааж. Гэтэл үүдэнд дусаалгүй хув хуурай байж. Үүнийг ажигласан томчуул дээвэр сайтай хоймор хэсэг бороонд нэвтрэхэд нимгэн бүрээстэй үүдэнд яагаад зүгээр байна вэ гэцгээж. Шижээргүй зантай заримууд ноорхой аав хүү хоёр дээр дусаал дусдаггүй нь юуных вэ хэмээн тохуутай үг хэлжээ. Үүнд хариу болгож 7 настай Равжаа хүү цээл чанга хоолойгоор нэгэн дуу гарган:

	 

	Хурмаст тэнгэр төгөлдөр

	Найман шидэт найраа бариад жаргая 

	Үүл нь гараад бороо орохын цагт

	Үүдэн гэмээ хоймор юуны ялгаа байх вэ 

	Үйл багтаад үхэхийн цагт 

	Хөгшин гэмээ залуу юуны ялгаа байх вэ 

	 

	Мойлор модны тарин суувал 

	Могой болоод хортон түүнээс гардаг бий 

	Муу хүнтэй ханилан суувал 

	Муу болоод мундар түүнээс гардаг бий 

	Саглагар модны тарни суувал 

	Салаа бүрийн жимс түүнээс гардаг бий 

	Сайн хүнтэй ханилан суувал 

	Саруул болоод билэг түүнээс гардаг бий 

	Огторгуйн од олон боловч 

	Ончтой гэрэлтэй нэгэн хоёр 

	Орчлонгийн амьтан олон боловч 

	Ончтой мэргэд нэгэн хоёр

	 

	Жавартай тэнгэр салхилнам гэлээ 

	Жалгын ногоо сэргэнэм гэлээ 

	Жаргалтай суугаад зовлонтой гэвэл 

	Зовлон түүнээс ирдэг 

	Зээ зээ хө Вайдуу зээ 

	Гурван богд өршөө 

	 

	хэмээн дуулжээ.

	 


5. Хутга бэл

	“Манжийн хааны нэг Жунтан морилох гэнэ" ийм яриа гарчээ. Жунтан Бээжин — Улиастайн замаар өртөөлөн өнгөрөх аж. Энэ зам Өвөр Хамар Нарийн харийн уулаас их холуур өнгөрдөг байна. Энэ үед Дулдуйт ажаагийн хүү 6-7 орчим настай байж. Эхгүй өнчин тэр хоёр айл хэсэж амь зууна. 

	Жунтан морилохыг сонссон жаал хүү түүнтэй уулзана гээд аавыгаа байлгаж суулгахгүй болжээ. Гахай явган хоёрт тэр хол явах арга байсангүй. Тэгээд нэг айлаас номхон морь олж сундлаад гарч өгчээ. Хонон өнжин явсаар очтол Жунтан хоноглосон өртөөнөөсөө хөдлөх гэж байна гэнэ. Бараа бологсод нь аав хүү хоёрыг тоож харсангүй. Юмаа ачаалж, морио эмээллэн нааш цааш гүйлдэнэ. Жунтан хоносон гэрийн үүдний харгалзагчид Дулдуйт ажаа энд ирсэн хэргээ тайлагнан гуйжээ. Харгалзагч эс хайхарчээ. Гэтэл жаал хүү ажаагийнхаа хажуугаар орон чанга цангинасан хоолойгоор "Алив явдал нэг насаар дуусдаггүй юм. Бид урьд насны хэрэг хэлэлцэх гэж байна" гэжээ. Гэвч тэднийг дотогш оруулсангүй. Харин Жунтан жаахан хүүхэд гадаа шулганаад байгааг сонсжээ. Тэгээд юу болоод байгааг мэд хэмээн дэргэдийн хүнээ гаргаж. Тэр эргэж ороод ноорхой хувцастай аав хүү хоёр уулзах гээд байна гэж. Жунтан тэднийг оруул гэв. Дулдуйт ажаа Жунтанд сөгдөж мөргөв. Харин хүү мэхэсхийн хүндэтгэл үзүүлээд: 

	— Танд миний хутга бэл байх ёстой юм сан гэжээ. Жунтан тулгамдаж түдгэлзэх байдал үзүүлснээ "Та жаахан хүлээнэ үү" гээд гарч оджээ. Хөдлөхөөр ачаалсан нэгэн тэгнээг буцаан буулгаж дотроос нь монгол хийцийн мөнгөн тоногтой хутга бэл хоёр авчран хүүд үзүүлэв. Хүү могжгор хөөрхөн гараараа хутга бэлийг барин үзэж Жунтанд талархсанаа хэлжээ. Дулдуйт ажаа ийм хутгыг хэзээ ч үзээгүй хэмээн үнэнээ өчиж байж. Дөрөвдүгээр хутагт Жамьян-Ойдовжамц ял эдэлж байхдаа Манжийн хааны Жунтангийн нэгэнд хутгаа өгч "танай эзний ялаас мултрахгүй биз. Та ачийг санаж миний хутгыг Ар халхад хүргээрэй. Үүнийг хүн таниад тосож авч магадгүй. Тэгвэл өгчхөөрэй" гэсэн юм гэдэг. Одоо тэр хутга бэл Өвөр Монголын нэг айлд хадгалаастай байгаа гэдэг.

	 


6. Бадарчин хүүгийн шид

	Данзанравжаагийн хувилгаан хутагтын шинж хар багаас нь олон янзын рид хувилал үзүүлэн тодорсон гэдэг. Түүнийг 8-9 орчим настайд нь хутагтаар тодруулжээ. 10-аад настайгаасаа хааяа багш нарынхаа хараа хяналтаас мултран нутаг орноороо тэнэдэг болжээ. Нэг удаа оройнхоо саальд гарчихсан айлын гадаа хүрээд ирж. Том хүрэн бух үхэр тугал үймүүлэн үнээ саалгахгүй байна гэнэ. Цухалдсан саальчин авгай хүүг харуут

	— Тэр бухыг хорьж бай гэжээ. Жаал хүү хэчнээн мэрийсэн боловч ороондоо улангассан бух дийлдэхгүй дайраад байж. Авгай бадарчин хүүгийн урагшгүй доройг тоочиж баахан зүхжээ. Гэтэл бух гэнэт нэг газар хадуулчихсан мэт зогсчихжээ. Сааль гүйцэж үхэр бэлчихэд ч хөдөлсөнгүй. Ингэснийг гэрийнхэн ажигласангүй. Орой унтах болоход айлын авгай, 

	— Энэ хүү лав бөөстэй биз гээд шар навтас хаяж өгчээ. Харин өрөвч сэтгэлтэй охин нь хучлага дэвсгэр засаж өгөн тухтай унтуулжээ. 

	Маргааш өглөө болоход бух өчигдөр оройныхоо газарт яг зогссон хэвээрээ гэнэ. Үүрээр саальдаа гарсан авгай үнээгээ саачхаад хувинтай сүүгээ бариад хөдөө тийшээ тэнээд явчихсан байж. Энэ болгон бадарчин хүүтэй таагүй харьцсанаас боллоо гэдгийг мэдсэн гэрийн эзэн хүүгээс уучлал гуйж энэрэл өршөөл хүсжээ. Бадарчин хүү хариуд нь, 

	— Өнчин, ядууст алагчлалгүй зөөлөн авралтай хандаж бай. 7 ядуу хуврагийг сайтар хувцаслан буян үйлд гэжээ. Тэднийхээс явахдаа зөөлөн зант охинд нь хадаг 3 зангидаж өгөөд, 

	— Та идэр залуу насандаа 3 сайхан хүү төрүүлж урт насалж жаргана гэсэн байна. Энэ үед нөгөө бух үхэртэйгээ бэлчээрт гарч тэнээд явчихсан авгай ихэд цангачихсан буцаж иржээ.

	 


7. Хилэн хормой

	Ноён гэгээний Хилэн хормойтой нөхөрлөсөн түүх жирийн биш. Гэгээнтэн хийдийнхээ шавыг тавихаар Өвөр Хамрын газар очжээ. Гэтэл тэнд Хилэн хормой сууж байж. Урт хар буутай өндөр хар хүн гэнэ. Царай байдал сүрдмээр, сэжиглэмээр аж. Тэр гөрөөсний мах шарж суув. Лам хар нийлсэн хориод хүн сүр бараатайхан ирэхэд тэр эс тоон махаа шарсаар суужээ. Гэгээнтнийг мэнд мэдэхэд тэр хариулах төдий болоод сүүлтийн өөхтэй хавиргыг шүдээрээ хуу татан зулгаах юм гэнэ. Задгай галын дэргэд түрүүхэн эд бад хийсэн гөрөөсний шунх (цус) тунасан харагдана. Ойролцоохон зүлдийг нь шороотой хутган хаяжээ. Бас цэрлийж хөшсөн нүдтэй толгой хэвтэнэ. Энэ болгоноос Гэгээнтний шавь нар ихэд сэжиглэжээ. Хэрэг зорилгоо мартаад буцахад бэлэн харагдана. Харин Гэгээнтэн ер тоосон шинжгүй мориноос бууж галын дэргэд очиж нөгөө сүрт эртэй ярилцаж байна гэнэ. Яриаг нь сонсвол тэр өвөрлөгч болоод Халхын нутагт цуу нь тарсан Хилэнхормой гэгч ажээ. Гэгээнтэн алдар нэрээ хэлж танилцжээ. Бусдыг байтугай өөрийгөө ч эс анзаарах мэт дүнсгэр Хилэнхормой хийдийн шав тавихад оролцож биширч сүжиглэх сэтгэлтэй болжээ. Үүнээс хойш тэр хоёр багш шавь мэт, анд нөхөд мэт явах болжээ. Жил жилийн цагаан сар болоход Хилэнхормой шинийн гуравны дотор ирж золгоно. Өвөрлөгч болоод Цастын орон, Их хүрээнээс ном бурхан залах, хутагт хувилгаад залрахад Хилэнхормойг бараа болгон явуулна. Ийм аялал болгондоо сайн эр ид бахаа гайхуулна. Тэр үл даарна, эс өлсөнө. Сонор соргог нь чоно мэт. Орой унтах нь адуу, эрт босох нь шувуу лугаа адил. Алс холын замд муу хулгай, хунхууз нар дайравч Хилэнхормойн барааг харангуутаа амь тавин арилна. Түүний газар таньж, ус олох нь хулан шиг. Тэр гэгээнтэнтэй олон жил нөхөрлөсөн гэдэг. Буг чөтгөр дарах, өвчин зовлонг зайлуулахад ч Хилэнхормойг авч явдаг байсан гэнэ. Гэвч Гэгээнтний дэргэд тогтож байж чаддаггүй байжээ. Үе үе алга болно. Бүр сар жилээр явчихна. Нэг удаа тэгж яваад эргэж ирээгүй гэдэг. Хожмоо Данзанравжаагийн сүмд Хилэнхормойн өрөөсөн гар хадгалагдаж байжээ. Үүнийг хамгийн сүүлчийн тахилч Г. Түдэв үзсэн юм. Гарыг нь гүрэм хийх, сор залах зэрэг догшин сүртэй уншлага ёслолд хэрэглэдэг байж. Гар яагаад Данзанравжаад очсон тухай хоёр хувилбар яриа бий. 

	Тэр баригджээ. Хэсэг хэрэгтний хамт Бээжинд хүргэгдэх замдаа буцаж яваа нутгийнхаа аянчидтай таарсан гэнэ. Мөчөө гавлуулсан Хилэнхормой харгалзагч хятадууд бусад ялтнуудын дэргэд уул овоо мэт сүртэй харагдаж байж. Тэр хуга цохиулаад удчихсан эзэнгүй мэт санжганах өрөөсөн гараа гавдаа хөшин тас татаад "Үүнийг ноён хутагтад хүргэ. Энэ түүнд хэрэг болох учиртай’" гэсэн гэдэг. Ингэхэд нь хятад монголгүй сүрдэж гайхаж байсан гэдэг. 

	Өөр нэгэн яриагаар бол Хилэнхормойг дотор газрын нэгэн шоронд эрүү шүүлт даалгүй үхсэн хойно ноён хутагт өрөөсөн гарыг нь авчруулсан гэх. Дорноговь аймгийн Өргөн сумын нутаг Нартын ууланд Хилэнхормойн ус гэж бий. Хавтгай хар хадны дундах хонхорхойд мэлтийх энэ ус доороосоо ундаргатай нэн цэнгэг тунгалаг юм. Усны ойролцоо ор дэрний чулуу бий гэдэг. Бас морио аргамжиж чөдөрлөдөг газар нь гэх өвс ногоо ихтэй налгар энгэр бий. Нартын уултай зэргэлдээ орших Аргалын ууланд Хилэнхормойн буу байсан гэдэг. Яваандаа тэр буунаас зөвхөн гол төмөр үлджээ. 1960 оны үед тэр гол төмрийг царил лоом болгочихоод худаг ухахад хэрэглэдэг байсан гэж Өргөн сумынхан ярьдаг. Дорноговийн хойд талын Дэлгэрэх, Их хэт сумд хурдан мориороо Хэнтийн Галшар Буянтынхантай ана мана уралцдаг. Тэнд "Тайж адуу" хэмээх нэгэн сайн удам бий. Дэндэв тайж гэгчийн нэрээр нэршсэн нь энэ. Тайж адууны үрээ, морьд цуут Галшарын наадмын түрүүг авч байсан удаа бий. Түүгээр үл барам Дэндэв тайжийн шадар уяач хөх Цэрэн гэгч нэгэн хээр морийг Хэнтий аймгийн наадамд түрүүлүүлж байсан байна. Ер нь "Тайж адуу" монголд их нэрд гарсан удам билээ. Хилэнхормой Дэндэв тайжийн дээд үеийнхэнд хүргэн орж байхдаа тэдний адуунд тахийн үрээ авчирч азарга тавьсан гэдэг яриа бий. Энэ сайн удмын адуу түүнээс үүсэлтэй ажээ.

	 


8. Алсдаа адуу малын хашаа болно

	Ноён хутагт ирээдүй цагийн үйлийг зөгнөн мэдэж, цэцэн мэргэнээр айлддаг байжээ. Хамрын хийд болон Галбын говийн бусад гурван хийдийг барьж байгуулах яаруу бачуу ажилтай явахдаа хааяахан бухимддаг байж. Хаа холын хангайгаас мод дүнз татах, нутгийн газар шорооноос будаг шунх гаргах гээд үй түмэн ажилд самгардсан шавь нарынхаа зарим нь будилж мунгинахад тэр бээр:

	— Алсдаа адуу малын хашаа болох юм барьж босгож байгаа билээ бид. Үүнийг та нар над шиг мэдэж байна уу? Алгуурлаж юундаа бэвтнэнэ билээ! Цагт энэлж цагт багтаж төгсдөг ертөнцийг мөнх хэмээн санана уу? Эсвэл хашаа болох цагийг нь хашиж дөхүүлэлцэж байна уу? хэмээн догширдог байжээ. Нэгэнтээ тайтгарч амарлисан хойно шавь нар нь: 

	— Гэгээн багш та буяны их үйл үүсгэн хөтлөх атлаа юунд бэлгэгүйг айлдана "Алсдаа адуу малын хашаа болно" гэснийг тань мунхаг шавь бид юу гэж ухвал зохих сон бол оо? гэхэд 

	— Ер юуг ч мөнхөлж дархалдаггүй ертөнц билээ. Аяа бас хүмүүний авир араншин ихэд хувирамтгай холбиромтгой билээ. Энэ жамын дагуу бурхны шашин ч мандаж буурсаар өдгөөг үзэв. Хожмоо ч ингэх ёс оо. Өөдөлж мандсан энэ цагийг хожиж шаламгай түргэн бүтээвэл жамаар ирэх цөвүүн цагийг холтгосон их буян болмуй. Мэргэн шавь нар үүнийг болгоо. Адуу малын хашаа болохыг бид байтугай бидний үрс ч үзэхгүй тул сэтгэлээ бүү чилээ. Араншин тогтворгүй хүмүүн заяатан нэгэн цагт шашнаа таягдлаа ч идэж уухаасаа хагацаж үл чадах тул өнөө бидний босгосноор адуу малдаа гэр хийх биз. Тэр цагт бас буян болно хэмээн айлджээ. Говь нутгийн энд тэнд олонтоо тааралдах сүм хийдийн туурь, буурийг үзэхэд нуранги хана, суурийг ашиглан хашаа барьж адуу хөөвөрлөж, тэмээ ноослох газар болгосон байдаг. Зузаан товхгор шивх, хойгонд дарагдсан нойрмог дүнсгэр, эл хуль, анир алдарсан ийм орчин хэнийг боловч хорвоогийн жамын тухай уйтанхан бясалгалд автуулах хүч нөлөө агуулсан байх шиг санагддаг.

	 


9. Саран хөхөөний намтар залсан нь

	Хутагт Алшаа дунд гүний хошуунд очиж суугаад хагас жил болжээ. Өвөл өнгөрч хавар болж гэнэ. Энэ зуурт "Лам гурван эрдэнэ" дуугаа зохиожээ. Эхлээд шавь нар нь дуулах болж. Дараа нь нутгийнхнаас дуулдаггүй хүнгүй болжээ. Ер ямар гэгч шид шингэсэн дуу ингэж олны түгээл болдог байна хэмээн Дандар Лхаарамба дууны утга чанарыг шинжилжээ. Тэгээд дууны сүүлчийн бадгуудын утгыг тайлж баралгүй орхижээ. 

	Дандар Лхаарамба тийм ойрын хүн байсангүй Лхас зууд шавилан сууж байхдаа номд цоорхой нь танигджээ. Жагарын орноос ирсэн мэргэдтэй ном хаялцаад цаана нь гарч байж. Дандарыг нутаг буцах цагт багш нь дорно зүгт чамд шавь орох хүн олон биз. Харин чамайг шавилах хүн цөөн биз. Нэгийн зэрэг шар халзан банди байж мэднэ гэсэн гэдэг. 

	Нэгэн өдөр хошууны ноён Лхаарамбыг дуудан:

	— Энэ юун улс, хаанаас ирж дуу хуур зохиогоод байна вэ?Та мэдээд ирнэ үү? гэжээ. Лхаарамба хятад тариачны хувцас өмсөн зүс хувиргаад хутагтынд очжээ. Хутагт гурван эмтэй өвөр түрий дээрээ гарчихсан наргиж наадаж суух юм гэнэ. Лхаарамбад шар цоохор олбог дэвсэж суулгаад гавал аяганд архи дүүргээд барьжээ. Араас нь тамхи нэрээд тамхилсан байна. Лхаарамба аргагүйн эрхэнд би сахил санваартан хүн. Архи тамхи хэрэглэдэггүй гэж үнэнээ өчжээ. Гэтэл хутагт архи ба тамхийг буцаан авч "Янлай" уншаад үлээтэл архи нь буцлан амтат ундаа, тамхи нь арц хүж болов. Үзтэл ийм болсон тул Дандар Лхаарамба шууд босож мөргөөд хутагтад шавь оржээ. Тэр буцаж очоод ноёндоо:

	— За мэдэхгүй. Нэг шар халзан лам байна. Сайн бол саачикваас наашгүй, муу бол дүтгэр ваанчикаас наашгүй амьтан байна. Ямар ч гэсэн би мөргөчихлөө. Та яадаг сан бэ? гэжээ. Ноён:

	— Ламтныг мөргөсөн бол би мөргөлгүй яах вэ гээд хутагтад шавь оржээ. Ингээд хутагтаар ном уншуулан тайлбар хийлгэхээр ярилцаж тохирсон байна. 

	— Та нар дөрвөн суудал засчхаарай. Би энэ гурван хүүхэнтэй очиж ном тавьж, тайлбар хийнэ гэжээ. Алшаагийн гол цогчин дуганд хүндтэй суудалд заларсан эр, эм дөрвөн лам номоо дөрөв хуваан авч Хутагтаас эхлэн авч уншиж тайлбар тавьж гарчээ. Нэгийгээ уншиж гүйцэхээр дараагийнх нь залгуулаад авдаг гэнэ. Ингэсээр хэдхэн хоногт дуусгажээ. Тэдний ном тавихыг нутгийн олон мэргэд сайчуул нягтлан ажиглаж суусан аж. Тэднээс нэг ч эндэл, ташаарал олж сонсоогүй байна. Уншлага өндөрлөсний хойно идээ будаалга болж, элдэв өргөл барьц барьжээ. Хутагт бүх өргөл барьцаас татгалзаад ганцхан "Саран хөхөөний намтар”-ыг авъя гэжээ. Цаадуул нь аргагүйн эрхэнд өгсөн байна. 

	Дандар Лхаарамба энэ тухай өөрийн багшаас асуулгажээ. Багш нь "Авах ёстой хүн нь иржээ, өг" хэмээсэн гэдэг. Алшаа Лхаарамба дорно дахиныг бөхийлгөсөн их эрдмийн хүн байгаад хэн хэндээ мөргөн шавь орсон гэдэг. 

	Хутагтыг ихэд сүслэн биширч байдгаа дурдсан захиа бичсэн байдаг. Тэр нь өнөөг хүртэл хадгалагдан үлдсэн байна. Хутагт "Саран хөхөөний намтар"*-ыг авчирсан жилдээ Хамрын хийдэд лавран сүм бариулан хөгжимчин, жүжигчин бэлтгэн, хувцас хэрэглэлийг оёулан түдэлгүй тоглуулжээ. Саран хөхөөг бүтэн сар тоглодог байжээ.

	 


10. Уран Барамсай

	Данзанравжаа хутагт юмыг зэрэгцүүлж амжуулдаг хүн байж. Шүлэг бичих зуураа зураг зурна. Сүм бариулж байхдаа цамын хувцас, баг хийнэ. Хамрын хийд олон цамтай байв гэнэ. Түүнийг уран Барамсайг дуудаж "Чи хө нэг багийг өөртэйгөө адилхан бүтээ. Чиний дурсгал болог. Хожмоо чамаас юу үлдэх вэ? Хорвоо хуурамчийг чи мэднэ биз дээ" гэжээ. Барамсай үүнд нь ихэд дургүйцсэн байна. Тэгээд дургүйцэн хялалзаж байгаа дүртэй нэг баг бүтээсэн гэдэг. Хамрын хийд дээр жилд удаа дараа цам гарч говь нутгийнхны сэтгэлийг ариусгаж нүдийг баясгана. Дүйнхэрийн цам хаврын адаг сард 3 хоног гардаг байж. Зуны эхэн сард амаа гандайн цам үзүүлнэ. Намрын дунд сарын 27-нд цам харайна. Майдарын болон Улаан сахиусан цам бас харайдаг байж. 

	Ноён хутагт аливааг ерөнхий дэг жаягийн дотор ихэд чөлөөтэй бүтээх сонирхолтой хүн юм. Дэргэдийн урчууд нь түүнийг сайтар ойлгож өөрсдийн ур чадварын бололцоог чөлөөтэй гаргадаг байж. Хамрын хийдийн цамын баг, хувцас хэрэглэл, говь нутгийнхаа онцлогийг сайтар шингээсэн гойд уран гоё байсан гэдэг.

	 


11. Рашаан булаг

	Хутагт хийд байгуулах газрыг ихэд нарийн сонгоно. Эрүү Доёд болон бусад хүмүүстэй зөвлөлдөнө. Мориор хөндлөн гулд явж газраа шинжилнэ. Бас өвөрлөгчийн Жанжаа хутагттай зөвлөлдөж, зөвшөөрөл гуйна. Хамрын хийдийг барих газар асуухад

	— Чамд нэг ёгт байдал, совин мэдэгдэх биз. Тэр газраа хийдээ байгуул гэсэн байна. Тэгээд Хутагтад Өвөр Хамрын газар ихэд таалагдсан гэдэг. Тэнд иртэл нэг суварга байж гэнэ. Сайн эр Хилэнхормой анчны нуувчны гурван амаар гурван тийш нь буу шийрлэчхээд сууж байж. Үүнийг ажигласан хутагт лав дайсан халдахгүй газар юм гэжээ. 

	Хамрын хийдийн өмнөх хоолой нь арваад мод үргэлжилсэн хайлаасан төгөлтэй, элбэг устай олон худагтай. Гэвч энэ болгоноос "Рашаан булаг" нэн гайхалтай юм. Энэ бол хийдийн баруун хойд толгойн ар дээр гаргасан худаг юм. Хутагт нэг орой тэнд гадаалж яваад эндээс ус гарна. Худаг малтъя гэжээ. "Уулын оройноос ус гарахыг үзсэнгүй багш минь. Та андуурав бололтой" гэж шавь нар нь зөрөхөд

	— Та нарын толгойг цоолбол юу гарах вэ? Хаа боловч хатуу болоод шингэн хамтдаа байх жамтай. Худгийг хурдан малт хэмээн догширчээ. Шавь нар газар хонхойлоод хагас алд хүрээгүй байхад тув тунгалаг, цэв хүйтэн ус мэлтрэн гарч иржээ. Шавь нар багшийнхаа эрдмийг биширч хурдан хашаалж худаг болгож тохижуулжээ. Хийдийг бусниулсан 1938 оноос хойш худаг аажимдаа дарагдаж баларчээ. 1970 оны үед энэ худгийг малтахад ус гараагүй гэдэг юм. Харин 1991 оны өвөл нутгийн ард Дашдэлэг хүү Нарангэрэлийн хамт худгийг ахин гаргажээ.

	 


12. Домогт газар шинжээч

	Аливаа сод билигтэн өөрөө түүхнээ мөнхөрч үлдэхдээ өөрийн хамтран зүтгэгчдийг бас дархалж орхидог. Тэр ёсоор Д. Данзанравжаа олон хань нөхдийнхөө үйлс бүтээлийг нэр алдартай нь ард олны дунд түгээн мандуулжээ. Уран билигт ухаант эмэгтэй Дадишура, ард олны зүдүүрт амьдралыг өөрийн аргаар хөнгөлөхийг зорьсон "сайн эр" гэгдэх Хилэнхормой, газар шинжээч "эрүү" хэмээх Доёд нар Хутагтын амьдрал уран бүтээлтэй олон талаар холбоотой байжээ. Олон талын нүсэр ажил эрхэлж, ард олонтой байнга холбоотой байсан тэр хүний дэргэдийн хүмүүс олон янзын авьяас билэг, хүсэл сонирхолтой тун сонин улс байжээ. Олон сүм дуган байгуулах үйлсэд биеэ зориулсан Данзанравжаад газар усаа сайн мэддэг хүн хамгаас чухал байж. Тийм эрдмийг сайн эзэмшсэн Доёд гэгч хүн байжээ. Чухам тийм ухааныг хэзээ яаж эзэмшин мэдсэн нь тодорхойгүй боловч ард олны дунд тархсан яриагаар бол тэр газрын байршил бүтэц, хөрс шорооны талаар цэгц мэдлэгтэй хүн байж. Харин түүнээ уран цэцэн үгээр толгой холбон хэлдэг байжээ. Иймээс сүжигтэн олны дунд нэр цуунд гарч заримдаа өөрийн эзэмшсэн мэдлэг ухаанаараа их найрагчаас давж байжээ. 

	Одоогийн Сайншанд хотоос зүүн урагш арав гаруй километрт харагдах Хаалган уулын Таван тулгатад Данзанравжаа Чойлон хийдээ байгуулж гол сүмээ бариулсны хойно Доёдоос ямар газарт оноон босгов? гэхэд

	— Ай ламбугай минь, Та таалахдаа бол зэндэмний үзүүрт босголоо гэж байгаа байх. Миний үзэхэд зэсэмийн үзүүрт босгожээ. Нэн удахгүй л болов уу? гэсэн гэдэг. Үнэхээр түүхий тоосгоор алд илүү зузаан өрсөн хана нь цуурч өөр газарт шилжүүлсэн гэдэг. Одоогийн Хөвсгөл сумын нутагт байсан Сувираагийн хийдийн газрын шинж байдлыг тодорхойлж:

	— Босоод явбал замтай, боогоод үхвэл модтой юм байна, хошуурч цуврах хайлаас нь хуйхуй цэргийн шинжтэй юм аа гэжээ. Одоо үлдэгдэл балгас нь нэлээд тоймтой харагдах энэ хийд Данзанравжаа Доёд нараас нь хожим 1870-аад оны үед дээрэмдүүлэн устжээ. Аливаагийн гаднах төрх байдал, донж галбир, илрэх хэлбэрийг нэвт ажиглан түүнийг байж болох цаг хугацаа, үйл хөдлөл харилцан үйлчлэлд оруулан төсөөлж бясалгах аргаар задлан шинжилж үнэлэлт дүгнэлт өгдөг сургууль ухаан буддын шашинт орнуудад гүнзгий хөгжсөн гэнэ. Ийм арга билигт Данзанравжаа, Ишданзанваанжил болон бусад мэргэд гаргуун суралцсан байсан гэж өвгөчүүл хуучлах юм. Доёд тэдний нэгэн байжээ. Тэр Хамар хөөврийн чулууг сүм дуганд хэрэглэхийг хатуу хориглож, Зүүнбаян хөрсөн доороо их эрдэнэтэй, одоогийн Сайншанд байгаа газрыг хожмоо олон хөлийн газар болно. Энэ болгоныг хойч үедээ үлдээхийн тулд нууцлан хайрлаж байх учиртай гэж захидаг байсан тухай өвгөд хөгшид ярьдаг. 

	Эдгээр домог ярианд хожмын хүмүүс нэмэр чимэг зүүж их бага хэмжээгээр хувиргасан нь мэдээж боловч зарим эд соёлын зүйлд үлдэж хоцорсон баримт байна. 

	Домог хуучийг хадгалан дамжуулж ирсэн нутгийнхны ярианаас үзэхэд Доёд ёрлох бэлгэдэхийн аль алиныг чаддаг хүн байжээ. Тэр үед говь нутагт дацан хийд байгуулахад Жанжаа хутагт зэргийн нэртэй зартай дээдсээс зөвшөөрөл авч, хятад газрын шинжээчдээр тухайн газар нутгийг оноон товлуулдагт Доёд дургүйцэж элдвээр эсэргүүцэн ёрлосон муу үгийг хэлж, тэр нь ард олны таашаал авч өнөөдрийг хүртэл яригдсаар иржээ. Эх нутагтай хамаатай хэрэгт өөр газар орны иргэд оролцоход тун дургүйцдэг байсныг батлах нэг яриа бий. Өнөөгийн Улаанбадрах сумын нутагт байгаа уулын нэрийг өнгөрсөн зууны дундуур шашны зан үйлийн дагуу сольж Луустыг Тахиат (одоо Тахиат) гэдэг болгож өөрчилжээ. Үүнд ихэд ундууцан "тавин лангийн луусыг таван цэнгийн тахиагаар сольдог нь сайны шинж биш" гэж байжээ. Бас гурван цулгуй хоосон гэсэн нэртэй газрыг баян гэж өөрчлөн нэрлэхийг эсэргүүцэж байж. 

	Доёд одоогийн Өргөн, Хөвсгөл сумын нутгаар цөөн бүрий малаа адгуулж, тэр үед эрчимтэй өрнөж байсан шашин номын ажилд идэвхтэй оролцож явжээ. Өөрийн цаг үеийн бодлогын нааштай сайныг дэмжин тусалж, саар бурууг мохоон тавлаж түүндээ олон түмнээс дэмжлэг олж буурь суурьтай ханддаг байж. Говь мэргэн вангийн нэг хатан адайр аашаараа олны дунд "шулам авай ижий" гэх нэрийг олсон эмэгтэйг мэргэн ухаанаар ялан дийлж бага ч атугай ухаан суулгаж байсан гэх мэтийн олон яриа бий. Манай ард түмний дунд сайн бөх, морь, газар нутгийн тухай янз бүрийн домог элбэг ч газар шинжээчийн тухай ийм барин тавим яриа тэр бүр байдаггүй билээ. Иймд Дорноговь аймгийн нутгаас үүнийг гүнзгийрүүлэн судалмаар санагддаг юм.

	 


14. Гурван амаа

	Хамрын хийдийнхэн Амаа бурхан тахидаг байж. Энэ бол луус унасан эм хүний дүртэй бурхан юм. Тэр мэргэн вангийн хошуунд эгч дүү гурван Амаа байсан гэдэг. Эдгээр нь Алагийн сүмийн Ламрингийн, Далантүрүүний Амаа нар юм. Энэ бурхад жил бүрийн сар шинийн битүүний шөнө Дунд тойром хэмээх газар уулздаг гэх. Энэ үеэр их ёслол тахилга болдог байж. 

	Амаа бурхан тахидгаас тэр үү хамрын хийдийнхэн эмэгтэйчүүдийг тэгтлээ хажиглаж гадуурхдаггүй байж. Иймээс хүрээ, хорооныхон холилдон аж төрдөг байлаа. Бусад хийдийн хүрээнд лам хуврагууд, энгийн харчуул бүсгүйчүүл ялгаран суудаг журамтай аж. Өөрсдийн ийм ёс журмыг сахиулах гэж Хамрын хийдийнхнийг шахна. Жавзандамба дарнатын гэгээнд хүртэл гомдол гаргажээ. Хамрын хийд ёс жаяг сахихгүй байна. Бусдыг уруу татаж байна. Шашны өндөр дээд суртахуунд үл нийцэх байдал гаргав гэх мэтээр яриа гарчээ. Хутагт энэ болгоныг эс тоож байв. "Мах цусанд төрсөн болгон хүйстэй. Хүйс хүйсээ дагадаг нь орчлонгийн жам. Бурхад боловч хүйстэй бус уу? ертөнцийг наана мэдэх нь дэмий юманд ёс дэг гэнэ. Цаана мэдэх нь түүний хуулийг дагадаг" хэмээн айлдаж байв. Харин хутагтын шавь нар ямар боловч нийтийн журмыг дагая гэсээр байгаад хорооныхныг хүрээнээс зааглаж нүүлгэжээ. Хол нүүгээгүй ч хашаа байшин зөөх гэж олон хоногийн явдал болжээ. Гэвч явдал үүгээр дууссангүй. Жигтэй хачин ханиад томуу дэлгэрчээ. Өтгөс нялхас нэрвэгдсэн байна. Лам нарын сэтгэл тогтворгүй болж, бясалгал нь хөнгөн нимгэн болжээ. Холдож нүүсэн хорооныхон урвагар гутруу болцгоож. Ерөөс нэг л урагшгүй байж гэнэ. Энэ юунаас болов хэмээн хутагтаас асуувал "Тэгэлгүй яах вэ дээ. Амаагаа бид гомдоожээ. Тэр амар тайван байхаа больж, хороо руу гүйдэг болов" гэжээ. Хутагт бас хол ойрыг зорьж яваад хийддээ дөхөж ирээд "Амаа намайг угтаж байна. Тэр баярлаж байгаа нь" гэж байж. 1990 онд X. Алтангэрэл тэргүүтэй нутгийн хэсэг хүн Хамрын хийдийг сэргээхдээ юуны түрүүн гол шүтээн Амаа бурхныг залжээ.

	 


15. Жа сэржим

	Хөвсгөлийн Даяндээрхээс таван бөө Хамрын хийдэд ирсэн юм гэдэг. Тэд тавдугаар ноён гэгээнтэнтэй эр чадлаа үзэлцэх гэсэн юм байж. Тэд бөөлж гарсан байна. Бороо оруулж аянга ниргүүлж, салхи тавиулжээ. Нэг удган бүр ч адтай байсан гэдэг. Хутагт тэдэнтэй нэг их шөргөлцөлдсөнгүй гэнэ. Зүгээр л нэг харж байна. Тэд бөөлж бөөлж эцэж ядарсан юм уу, эрдэм чадал нь шавхагдсан юм уу зогсоцгоожээ. Хутагт юу ч болоогүй мэт байж. Ингээд бөө нар бууж өгснөө хүлээгээд буцах болжээ. Тэд явахдаа "Танай Хутагтад шарын талын хүч чадал шингэсэн төдийгүй харын тэнгэрт даатгагдсан хүн байна” гэжээ. 

	Нөгөө тавын толгойлогч Жамбал бөө гэгч нутагтаа буцалгүй хутагтад шавь орон үлджээ. Тэр үхэхдээ танай хийдийг миний сүнс тал тоосгогүй болтол үнэнч сахина гэж андгайлсан юм гэдэг. Одоо ч гэсэн Жамбал бөөгийн ногоон дов гэж хийдийн суурин дээр байдаг аж. Түүнд "Жа сэржим" гэгчийг өргөдөг заншилтай байж. Ингэхдээ нэг цөгц ус, нэг жижиг цагаан балин буюу шалсайгаар өргөл хийдэг байжээ.

	 


16. Шилийг нь харав

	Улс гүрнээ харьд эзлэгдэж бүрэн хараат болох вий гэж Данзанравжаа үргэлж санаа зовнидог байж. Тэр үед "газар шинжээч" нэртэй орос, хятад есөн хэлийн улс хойш урагшаа цувах нь олширчээ. Тэдний учрыг таньсан хутагт, шавь нартаа:

	— Эд атга дээр газар лус шинжилнэ хэмээвч ачир дээр монгол биднийг тандан шиншилж, хожмын өдөр амар олдох олз хэмээн яваа буй гэж сэрэмжлүүлдэг байжээ. Цагаан хааны оросууд хөндлөн гулд тэнэж, булш бунхан төнхөөд болж өгөхгүй болохоор ноён гэгээн нэгэн арга хайжээ. Нутгийн ардаас сурагласаар явж шар Хайл гэгчээс мухар хар бух авсан байна. Түүнийгээ Сайншандын Улаан-Овооны ар шил дээр өрлүүлэн төхөөрч цус сэвсийг холин урсгаж "Хандайн мангдаг" гэгч гүрэм уншжээ. Энэ явдлаас лус сэргэж догшрон шуурга салхи үзүүлж, харийнхан тааваар тэнүүчилж нутаг усыг сэндчих аргагүй болгожээ. Бас хачин этгээд цөвийн юм харийнханд үзэгдэн зарим нь өвчин оёг тусаж түдэлгүй сандран явцгаажээ. Түүний хойно Данзанравжаа:

	— Эдний шилийг нэг удаадаа харлаа. Хожмын та нар ер яана даа. Орос, хятад гэгч орчлонд багтаж цөхсөн олон. Бас санаа зориг нь барагтайд үл мохно. Монгол бид нэн цөөн. Бас санаа сэргээр ажирмааргүй хэмээн айлджээ.

	 


17. Орчлонгийн учир

	Жавзандамба дарнатын гэгээн хутагтад илт талгүй байсан гэдэг. Гэгээн болоод түүнийг ойр дотныннхон хутагтад "Говийн галзуу согтуу" хэмээн нэр хоч өгч тавладаг байжээ. Хутагтын хүрээнд орохыг нэг биш удаа хориглосон байна. Нэг удаа Хүрээг зориход замд нь хордуулах гэж отуул, угтуул тавьжээ. Хутагт түүнийг урьдаас мэдээд өөр замаар явчихсан байна. Нэгэнт хүрээнд ирсэн хойно Жавзандамба гэгээнтэн хутагтыг арга буюу бараалхуулжээ. Тэгээд

	За чи хө цэцэн цэлмэг хүн гэсэн. Орчлонгийн явдлыг юу хэмээн болгоодог вэ? гэжээ. Хутагт огт түгдрэлгүй:

	 

	Огт гэмгүйг отдог орчлон

	Онц сайныг ялгадаггүй орчлон

	Атаагаар дүүрсэн орчлон

	Авралаар харам орчлон

	 

	Хөгжөөж баясгадаг

	Хөөртэй орчлон

	Хөсөр хаяж, хөдөө орхидог 

	Хөгийн орчлон 

	 

	гэжээ. 

	Энэ мэтээр сорьж шинжсэний хойно хутагтын эрдэм чадлыг мэджээ. Тэгээд Жавзандамба гэгээнтэн "бие амарлиул" хэмээн хадаг барьжээ. Хутагт гэгээнтний дэргэд сар орчим саатаж нэгэн бэрх оёг хуучаас нь салгасан гэдэг. Хутагт нэгэнтээ буцах болсон учир гэгээнтэн бие амарлиулав хэмээн бяцхан ёслол үйлджээ. Үүн дээр хутагт, 

	 

	Биеийг амарлиулдаг орчлон 

	Сэтгэлийг амарлиулдаг орчлон 

	Өвдсөнийг эдгээдэг орчлон

	Өнгөрснийг буцаадаггүй орчлон 

	 

	хэмээн зохион дуулсан гэдэг. Үүнийг сонссон гэгээнтэн хутагтад таагүй хэвээрээ үлджээ. Хутагтын намтарт Дарнатын гэгээнийг амарлиулсан тухай бий.

	 


18. Үрийн гуйлт

	Зовлонд учрагсад хутагтаас өршөөл энэрэл хүсэж ирнэ. Хүмүүний зовлон гэгч юу болохыг эс андах хутагт арга чаргаа шавхана. Заримдаа тусалъя энэрье хэмээвч цаг хожимдсон байна. Даруй гэтэлгэвэл зохих даамай зовлон юунд байна вэ? хэмээн тунгааж болгоосны эцэст хутагт бурхан тэнгэрээс гуйх гурван гуйлт зохиожээ. Тэдгээр нь хур борооны гуйлт, хүч чадлын гуйлт, үр хүүхдийн гуйлт юм. Гуйлт болгон нарийн ая дан үг хэллэгтэй. Хутагт нөгөө хоёр гуйлтын үг, аяыг төлөөгүй амар зохиосон атал үрийнхийг зохиох гэж ихэд зүдэрсэн гэдэг. Заримдаа өөртөө итгэл алдран би үүний аяыг зохиож чадахгүй бололтой гэж байж. Хоног сар өнгөрсөөр байж. Өвөл өнгөрч хавар болж. 

	Хутагт нэг баяныд хоножээ. Тэднийх ихэд дайлж цайлсан байна. Шөнө орой болтол найрлаж шуугьж байгаад унтацгааж. Гэтэл хутагт нэгэн гаслантай дуунаас болоод сэрчхэж. Хотонд малын амьсгаалж тургиж, яраглахыг нэвтлэх алсаас бүдэгхэн сонсогдох тэр гэнгэнээн түүний зүрхийг базлах шиг болно. Зовуурьтай таталдсан эхэр таталтаар эхэлсэн тэр дуун аажим өгсөж сунжирсан уйтай аялгуу болсноо түдэлгүй цахиртсан гаслаан болон төгсөнө. Хэсэгхэн хугацаа өнгөрөөд л энэ ганьхраа давтагдана, давтагдах бүрдээ гажуудалд энэлгээт шинж нь нэмэгдэнэ. Хутагт тэсэж ядаад өндийн сууж босжээ. Саяхан найрласаар амар унтсан айлынхан жаргалтай дугжирсаар... Хутагт хувцаслан гарч ойролцоох толгой дээр сууж нөгөөх чимээнд хайлан мэлмэрсээр үүр цайлгажээ. Үүр гүйцэд цайсан хойно зовуурьт дуун сая намджээ. Гэвч хутагт түүнийг чихэндээ бүрэн шингээж авчээ. Удалгүй тэр бэлтрэгээсээ салсан өлөгчин чонын гунигт улианаас ая эгшиг үүсгэн авч үрийн гуйлтынхаа аяыг зохиожээ. Үг ба ая нь хоорондоо найрч шингэсэн уялган хайлган энэ дууллыг сонссон хүн заавал нулимс унагадаг байж. Үүнийг уншуулсан эм хүнд үрийн заяа ирдэг байсан гэнэ. Энэ домгийн өөр нэг ийм хувилбар ч бий. 

	Хутагт нэг удаа дэргэдийн ая зохиогчдоо хандан "Чи үр гуйх мөрөөдлийн" тухай аялгуу эгшиг зохиож ир гэж айлджээ. Ая зохиогч нь тун чадварлаг нэгэн байсан тул удалгүй ая зохиогоод Равжаад сонордуулсан боловч болоогүй байна гэсээр олон дахин буцаажээ. Нөгөө хүн нь сүүлдээ халширч, ийм олон удаа буцаж байсангүй, миний хувьд гэгээнтний хажууд суух хугацаа үүгээр дуусаж гэж гуниглан шөнө орой болсон хойно хөдөө тийш явжээ. Ингээд нэгэн жалга өнгөрч явтал гэнэт ойрхон чонын улих сонсогдож энэ чонын улих нь хачин их уйтгартай байжээ. Нөгөө хүн хөдлөхөөс ч айж суусаар чонын гаслан улихыг чагнасаар өглөө болгов. Гэгээ орохын үеэр чоно ч улихаа больж мань хүн жалга өгсөн чоно ульсан газарт хүрч очвол нэг гөрөөчин чонын бэлтрэг суйлаад явчихсан байж гэнэ. Олон бэлтрэгээ алдсан эх чоно нь энд ирж шөнөжин гашуудан уйлсан нь тэр байжээ.

	 


19. Чөтгөр тонилгосон нь

	Тэр эрт үед буг, чөтгөр ширүүн байсан гэдэг. Зарим нь бүр дэндүү. Хутагт тэр болгон буг чөтгөртэй хөөцөлдөх завгүй байж. Харин шавь нартаа чөтгөрийг хэрхэн тонилгодог аргыг заах далимдаа шидтэй юм үзүүлдэг байжээ.

	Хол гүйдэлтэй нэг догшин чөтгөр байж. Тэр хоорондоо хэдэн өртөө зайтай Далай хөтөл, Зээгийн хөтөл, Уу хөтөл, Эмээлтийн хөтлийг дамжин гүйж амьтан хүнийг айлгаж сандаргана. Түүнд өртсөн хүмүүс Хамрын хийд дээр ирж гүрэм ном уншуулж арга засал хийлгэнэ. Чөтгөр улам хүч орж хүн амьтан айж болгоомжлох нь ихэсжээ. Алс холхон гарч адуу тэмээндээ явах хүн ч цөөрсөн байна. Хутагт энэ болгоныг мэдсээр авч тэгье ингэе гэдэггүй байж. Чөтгөр бүр цагаандаа гарч гэгээтэй, гэрэлт шар нартай байхад хүзүүгүй цагаан тэмээ унасан байдлаар гүйлгэж явах болжээ. Тэмээний нь дуу алс холоос гув гув гээд сонсогддог байна. Зуны нэг өдөр хутагт шавь нараасаа овоо дээр гэснийгээ шилж дагуулаад Уу хөтөл өөд гарчээ. Хэдүүлээ цай чанаж ууцгааж. Халуун өдрийн гал утаагүй сүүмэлзэж халуун дээр халуун нэмж нозооруулна. Шавь нар чухам ямар хэргээр нааш гарснаа үл мэдэх тул оньсого мэт битүү хатуу ааштай багшийнхаа яахыг харзнан нозоорцгоож байж. Гэтэл тэр алсаас унаа тэмээний гун гун, гув гув гэх дуу сонсогдож эхэлжээ. Дуу наашилсаар гэнэ. Түдэлгүй ойролцоо ухаагийн цаанаас зэгзгэр цагаан тэмээтэй хүн гараад ирж. Сайтар ажиглавал тэмээ нь хүзүү толгойгүй юм шиг гэнэ. Байдал нэг л биш болоод ирж, шавь нарын зарим илэрхий айж балмагдаж харагдана гэнэ. Зарим нь мэддэгийгээ уншиж нүдээ тас анин сууцгааж. Энэ байдлыг ажиглан хутагт инээвхийлэн сууна гэнэ. Тэмээт дөхөн дөхсөөр холхон айлын дайтай хүрээд иржээ. Шавь нар ч сандрахын туйлд хүрч. Арай л үсрэн зугтсангүй. Яг энэ үед хутагт аажуухан босоод тэмээтийн өөдөөс алхжээ. Хэн ч түүнтэй хамт явахыг зүрхэлсэнгүй. Харин чухам юу болохыг нүд цавчилгүй ширтэцгээж байв гэнэ. Хутагт явсаар очоод юм ярилцах байдалтай зогсож харагдав гэнэ. Тэгснээ ардаа барьж явсан дамраа гэнэт гаргаж цохиж "пад" хэмээн дуу хадаажээ. Тэгүүт цагаан тэмээт оргүй болон хэдхэн жижиг цагаан юм хутагтын хөл дор унажээ. Шавь нар гайхаж бишрэн дуу алдацгаасан гэдэг.

	 


20. Мунагийг номхотгосон нь

	Нэгэнтээ Говь мэргэн вангийн харчуул жигтэй мунагтай болцгоожээ. Ерөөс садар самуун явдал дэлгэрч, нийтээр шахам согтуу хөлчүү явах болжээ. Энэ байдлыг засах аргаа олж ядаад хошуу ноён Амгаабазар тавдугаар хутагтыг дуудуулжээ. Тэгээд

	— Таны олон шавь нар эмс охидыг гадаа хөдөө шоглох болов. Бас архи сархад уун нанчилдах нь урьд үзэгдээгүй хэмжээнд хүрэв. Энэ байдлыг та засах уу? Би засах уу? гэжээ. 

	— Жа. Би засах гэж оролдоод үзье хэмээн хутагт хэлжээ. "Хошууны насанд хүрсэн бүх эрчүүл цуглар! Хутагтын айлдвар үзүүлбэртэй" хэмээн зар тараажээ. Зарын дагуу эрчүүл толгой дараалан цугларч гэнэ. Хутагт хэзээ ч олныг цуглуулж чирэгдүүлдэггүй тул харчуул ихэд гайхаж байж. Бас хутагт гайхам цэцэн билэг төгс, үлэмж шидтэй тул түүний айлдвар, үзүүлбэрийг тэсэж ядан хүлээцгээж гэнэ. Гэтэл хутагт нэгэн сүмийн дээвэрт гарч шингэлснээ шингэнээ газарт хүрээгүй байхад буцаагаад татчихаж гэнэ. Үзсэн олон гайхан дуу алдацгааж. Тэгээд хутагт "Та нараас хэн ингэж чадах нь нааш гараад ир" гэжээ. Хэн ч хөдөлсөнгүй гэнэ. "Алив бушуу гарч ир" хэмээн хэдэнтээ шаарджээ. Хэн ч гарсангүй. Та нар ийм атлаа юунд мунагтаж донтов. Юунд намрын ухна мэт авирлав. Юунд эр нохой мэт сагсалзав. Хүчин мөхсөө мэдсэн бол эмс охид оролдохоо даруй больцгоо" гэжээ. Хутагтын айлдвар даруй хэрэгжиж үүнээс хойш садар бадар явдал зогсжээ. Хутагт түдэлгүй архичин харчуулыг цуглуулжээ. Тэдний дотор цөөн боловч лам хувраг хүн байжээ. Тэдэнд нэг нэг аяга бариулан дотор нь нохойн гарьдас шээс мэт бохир заваан юмаар дүүргэжээ. Тэгээд идэж уу хэмээн шахаж гэнэ. Нөгөөдүүл нь "ай пүү" гээд юун идэхтэй манатай болцгоож. Хутагт хилэгнэв гэнэ. "Та нар архидан согтуурч нохой мэт явдаг бус уу. Тааралдсанаа идэж ууж эрхэм биеэ эвдэж, энэ насаа хороодог бус уу? Ийм байтал одоо юунд сэжиглэн цамаархав. Ийм усан нүдтэй, цусан зүрхтэйгээ мэдсэн аваас ахин бүү сархад амс хэмээн айлджээ. Тэгээд "янлай" уншаад үлээтэл, нөгөө аягатай нь жигтэй сайхан амт үнэртэй идэх юм болчхож. Хутагт нүд урвуулах шидтэй байсан нь энэ юм. Тэрээр дуртай цагтаа сайхныг муухай, муухайг сайхан болгон харагдуулдаг байжээ. 

	Өгүүлэх нь: Хутагт их Равжааг нанчид зооглож эхлэхэд шавь нар нь даварч дуурайн ууж эхэлжээ. Хэлээд үгэнд эс орсонд нэгэнтээ тэднийг дуудаж цуглуулаад, тус бүрийн нь өмнө аяга тавьж өөрийг эс үлдээв. Чингээд өмнөх аягануудад хүний өтгөн, нохойн жогорхой, эмсийн сарын юм, эхсийн үлдэгдэл, хог новш, үнс шороо дүүргэж өөрийн өмнөх аягатайг аваад нууц тарнийг бясалган ширүүн хар архи аяганд буцлан байсанд нь ажиггүй ууж орхив. Шавь нартаа аяга дүүрэн хог новш, бузар бузар булайг тарнидан хар архи болгоод ууцгаа... гэсэн хэн ч эс хөдлөв. Чингэхэд ноён хутагт тэднийг улайтал загнаад "хоосон чанарыг онож чадахгүй байж бүү галзуур, чанадын эрдмийг төгс эзэмшвэл ариун, бузарт ялгал үгүй, эс чадвал ялгаа буй" гээд хөөн явуулсан гэдэг. Түүнээс хойш шавь нар нь нанчид зооглохоо больж, ном судрыг шамдсан хэмээнэ. 

	(Яруу найрагч О. Дашбалбар тэмдэглэжээ)

	 


22. Гөрөөс ижий

	Их найрагчийн мэдлэг, мэдрэмжийн цараа нь энэ орчлон төдийд тээглэж тогтдоггүй, аливааг хойд урьд насны учир холбоонд оруулж ухаардаг гэнэ. Иймээс тулга тойрсон заль мэх, худал хуурмаг явдал өнгө мөнгө авлига шунал ... энэ мэт ахар богино явдлыг ихэд жигшдэг байжээ. 

	Тэр бээр эх орныхоо хойд хангай нутгаар баахан морилж, Богдын хүрээнд нэлээд саатан азнаж, тэндхийн ноёд ихсийн хоосон цамаан амьдрал, мунхаг дорой байдлаас залхаад тэнүүн дэлгэр говио зорьж явжээ. Орчны газар гангийн цагаан саарал униарт уусан алдраад, уналга хөсөг нь сульдан их зугуухан урагшилж байж. Тэд Нохойн цагаан овооны их тал руу захлан орж иржээ. Талын гүн рүү дөтлөх тусам айл, малын бараа тасарч, хааяа зээрийн сүрэг тоосоо үлдээн тэнгэрийн хаяа руу шингэнэ. Ийн явтал гээгдэж хоцорсон зээрийн янзагатай таарчээ. Цонож төөнөсөн наран доор эвхрэн түнхэлцэж хэвтэх тэр нялх амьтныг Данзанравжаа зөөлөн аяар барьж аваад хоёр бараа бологчдодоо, 

	— Үүнийг эхэд нь олгож өгөөд ир гэжээ. 

	Аливаад итгэл баттай тэд нь янзаганы эхийг олох гэж өдөржин зээрийн сүрэгтэй хөөцөлдөн бэдэрч бүр эцэж гүйцээд харуй бүрий болох хэрд нэг бут бараадуулан тавьчхаад гэлдэрч иржээ. 

	— За яав Эхэд нь олгов уу? гэвэл, 

	— Жа ёсоор олголоо гэж аргагүй эрхэнд худал өчжээ. Үүнийг мэдсэн ноён хутагт ихэд гутран царай дарж тэр дороо "Төрүүлж өсгөсөн гөрөөс ижий" дуугаа зохион гунигтай сунжруу аяар дуулж гарчээ. 

	 

	Төрж өсгөсөн гөрөөс ээж минь

	Төөрөлдсөн янзага намайгаа өршөө

	Төрөл бүхэнд ачтай сүүгээрээ 

	Тэтгэн тэтгэн бойжуулж соёрх

	 

	Үдэд дайраад өнгөрөх үүл ч бол

	Үтэрхэн зуур сэрүүцэх байтал

	Өнөд ханилсан үеийн нөхөд минь

	Өдий суугаад юундаа хууралцана

	 

	Унаж сургавал эмнэг даага ч бол 

	Уран гол шиг жороо болох байтал 

	Ултай сэтгэлээр ханилсан амраг нөхөд минь 

	Урамгүй юундаа хууралцана

	 

	Матаж сүлжвэл чилгэр сухай ч бол

	Малгайн гэр хийж болох байтал

	Махарч ханилсан амраг нөхөд минь

	Маниас даанч юундаа уйдна

	 

	Зүрхгүй сансрын иймийг мэдлээ 

	Зүйргүй нөхдийн худалчийг мэдлээ 

	Зүгээр суугаад элдвийг үзлээ 

	Зүдэг орчлонгоос тонилох болтугай”

	 

	Энэ дууг Дорноговийн хөгшид буурлууд нэг ижил аяар, хэд хэдэн хувилбар үгээр их итгэл сүжигтэй дуулцгаадаг юм. Тэд энэ дуунаас нэн төвшин шударга байх, аливааг хайрлан өрөвдөж нигүүлсэн өршөөх сэтгэлийн хүчээ нөхөн сэлбэж байх шиг санагддаг. Дууг олон хүнээр дуулуулж домгийг нь ахин дахин яриулж билээ. Тэгэх бүрд дуунаас ямар нэгэн хүч урсан гарч намайг болоод хүмүүсийг ариусган амарлиулж байх шиг болдог.

	 


23. Далай Сайншанд

	Залуухан эр Х. Алтангэрэлд нэгэн зураг бий. Цагаан өнгөтэй торгомсог бөсийн гол дунд хар бэхээр нягт нарийнаар зурсан тэр зурагт дөрвөн зүгтээ хүйс хаалга бүхий их орд балгадыг нямбайлан дүрсэлжээ. Тогтоон бүртгэн ажиглавал европын дөрвөлжин өнцөгт байшин, дорнын дэрвэгэр оройт сүм дуганыг холилдуулан хойно өмнө нь оруулан зуржээ. 

	Энэ зургийг тухай үедээ Данзанравжаа өөрийн мутраар бүтээж, "Хожим хойно үүсэн бүтэх их зам хөлийн хот Далай Сайншандын төрх байдал" хэмээсэн гэдэг. Ноён хутагт сүм хийд байгуулах газрыг сонгон хайж говиороо хөндлөн гулд морилохдоо одоогийн Сайншанд байгаа газрыг онцлон таньсан аж. Дэргэдийнхэндээ хандаж:

	— Эндэх газрын хөрсөн дор бум олныг ундаалах арвин их ус байна. Гаднах төрхийг шинжвээс монгол бидний бэлгэдэл 9-ийн тоон зөв хэлбэртэй цав толгодтой юм. Их хүрээнээс Бээжин хүрэх замын дунд таарах нутаг байна. Ийм оновчит газар хүн зон суурьшиж хот балгад босгох болно... гэж айлдсан гэдэг. Ер ямар шүү хот байх сан бол оо? гэж хэн нэгийг лавлахад түүнд хариу болгон хожмын өдөр дээрх зургийг үлдээсэн юм гэдэг. Энэ зургийг Х. Алтангэрэлийн өвгөн эцэг Г. Түдэв агсан хадгалан өдийг хүргэжээ. Тэр тавдугаар ноён хутагтын тахилын сүмийн 5 дахь тахилч явсан хүн. Сайншандын Шар худаг амны сайн устайгаараа нэн алдартай бөгөөд сүүлийн жилүүдэд явуулсан судалгаагаар энэ хотын эргэн тойрны нутаг Хаалган уул, Бор хөөврийн говь үлэмж цэнгэг устай нь нотлогджээ. Хотын дэргэд орших Зээгийн хөтлөөс арвин их ундаргатай хэдэн цооногийг саяхан өрөмдөж тэндээс усны хангамжаа нэмэгдүүлэх болжээ.

	 


24. Арын гурван хайлаас

	Их найрагчийн дотор цээжинд сэтгэл, ухаан хоёр нь үргэлж хүчдэн тэмцэлдэж, сэтгэл нь дийлбээс уянга, хайлалын эгшиглэлт найраг ундруулан ухаарахын хүслэн нь давамгайлбал гүн бясалгалд автан өдөр шөнийг үл зааглан суудаг байжээ. Иймээс уран бүтээл бүр нь сэтгэл хөдлөлийн айзам түрлэгээр оргилон гарсан бодлого ухаан, боловсрол гэгээрлийн охь тунамал аж. Данзанравжаа Хужиртын халуун рашаанд биеийн засал хийж улмаар Тамирын гол даган аялжээ. Энэ зуур нутгийн сайхан хүүхэн Балжидумаад сэтгэл татагдан саатаж олон хоногийг тэнд өнгөрөөн найр наадам зохиожээ. Балжидумаа даанчиг сайхан төрсөн хүний үр тул нэгэнт буцах өдөр болоход эрхгүй гансран хайлж, еэ яалаа ийлээ болсон гэдэг. Хожмоо түүнд зориулан олон яруу сайхан шүлэг бичжээ. Зүйргүй гоо тунгалаг тэр хүүхний гэгээн цовоо дүрийг гансралтайхан тээсээр нутгийн дээс алхан орж ирээд Халзан уулын рашааны орчимд буудаллажээ. Нэгэнт намар оройн цаг тул будант тэнгэрт буцах шувууд ганганалдан хайлаасны навчис унасан гэгэлгэн уйтай өдрүүд өнгөрч байжээ. Хаа холын амраг хайрт болоод энд орших ижий аавын нутаг юундаа тэлэгдэж санааширч ихэд гэгэлзэн байж ийм нэгэн дууг Халзан уулын оройд суун баруун урд ухаагийн ард байх хайлаас харан байж дуулжээ. 

	 

	Арын гурван хайлаас нь 

	Алтнаас илүү харагдана 

	Амраг хонгор тэр минь 

	Аавтай минь адилхан бодогдоно

	 

	Энгэрийн гурван хайлаас нь

	Эрдэнээс үнэтэй санагдана

	Энгийн хүний үр байтал 

	Ижийтэй минь адилхан санагдана

	 

	Энэ дуу ердөө өчигдөрхөн зохиогдсон мэт өнөөдөр ч дуулсаар байна. Энд дурдагдаж байгаа арын болон энгэрийн гурван хайлаас Данзанравжаагийн билгүүн заяат нүдэнд тусаж байсан тэр л янзаараа одоо ч цаг наашлахад навчилж цэцэглэн, цаг цаашлахад нүцгэрч сэрвийн үлдсээр авай. Цагийн урсан одох чанарыг нэвтлэн бидэнд хүрч ирсэн энэ дууг Дорноговь аймгийн дуу бүжгийн чуулгын эмэгтэйчүүд ятга хөгжмийн эгшиг дор намуун зөөлнөөр найгуулан дуулцгаадаг. Ингэх бүрд гүн сургаалт үлгэр сонсох мэт болж, бодол сэтгэл нялхран дуниартаж, өнгөрөн одсон хийгээд өнө холын үйл заяа, оноо тавилангийн тухай бүүр түүрхэн санаашрал эргэцүүлэл бие сэтгэлийг эзэмдэн авдаг.

	 


25. Ар юлха

	Хоорондоо хол зайтай Дарцагт Баянтээг, Майхандулаан, Үзүүрт ус хэмээх гурван газрын хооронд холхидог тун догшин савдаг байж гэнэ. 

	Дээрх гурван газрыг таширлан буусан айлын мал чоно, нохойд орж, хүн амьтан айж, үхэж үрэгддэг байж. Үүнийг номхотгох талаар хутагт байнга боддог байж. Харин зав гардаггүй гэнэ. Савдаг номхруулах тийм амар ажил биш тул зай зав хэрэгтэй юм. Ингэсээр байгаад ар араасаа ундрах хөлгүй их ажлаа зориуд хойш нь тавьж байгаад нэг өдөр хөдөлжээ. 

	Хэдэн шавь, хоёр бичээч дагуулан дунд тойрмын Цагаан Овоо гэдэг газар хүрээд очиж. Энэ газар бол савдаг гүйдэг гурван овооны ташир огтлолцол дээр оршдог аж. Ингээд тусгай ном уншин савдгийг дууджээ. Нэгэнтээ болсон хойно ямар нэг хий юм дөхөөд ирэх шиг болж гэнэ. Түдэлгүй нэг шавь татаад уначхаж. Нэлээд байзнаснаа нөгөөх шавь дэвхрэн босоод үл ойлгогдох юм үглэн цовхорч цамнаж гарчээ. Түүний үглэсэн зүйлийг бичээч тэмдэглэн авч нөгөө савдгийг тахих уншлага болгожээ. Тэр савдагт Ар юлха хэмээн нэр өгчээ. Юлхааг ямаа унасан улаан дээлтэй хүүхдээр дүрслэн зурдаг байна. Хамрын хийдийнхэн юлхааг тусгай зүйлээр бүтээж ойролцоох агуйд тахидаг байж. Сар шинийн үеэр долоон боов ямааны баруун хаагаар өргөл өргөж, уншлагыг нь уншдаг байж. Одоо хүмүүс уншлагыг таг мартжээ.

	 


26. Алтан овоонд

	Хутагт жинхэнэ нүүдэлчин араншинтай хүн байв. Нэгээс хоёр тэмээнд жингээ тэгнэн бараа бологчдоо хөтлүүлээд өөрөө морь унан дагалдана. Нэг удаа ингэж явахдаа Дарьгангын Алтан овооны өмнүүр гарчээ. Олон газар явж нүд тайлсан хутагт Алтан овоог төдий л анзаарсангүй. Гэтэл самсаа хүрэн гэдэг тэмээ нь гэнэт туйлаад ачаа барааг талаар нэг тараачихжээ. Түүнээ хамж цуглуулах гэж өдрийн ажил болж гэнэ. Уг нь самсаа хүрэн даанч итгэлтэй номхон тэмээ. Утай Гүмбэн орохдоо ч энэ тэмээндээ нандин гэснээ ачдаг байв. Түүний хөл доогуур нохой гүйгээд ороход ч хялам гэдэггүй. Гэтэл нохой байтугай оготно гүйгээгүй байхад туйлж хөглүүлжээ. Хутагт сэрэмжтэй хүн тул" энэ явдал Алтан овоог эс тоосноос болов" гээд тахил өргөж дараах магтаалыг хэлжээ. 

	 

	Овоон дээрээ овоотой 

	Алтан Дарийн овоо юу 

	Урдхан талдаа сүмтэй 

	Сүм суварга нь сүндэрлэсэн 

	Сүрэг мал нь дэлгэрсэн 

	Буман нарны гэрэлд 

	Будмал алтан ганжиртай 

	Зуугаас ирсэн сунтагтай 

	Зургаанаас ирсэн пүнлүүтэй 

	Босоо дөрвөн шавь нартай 

	Нарийхан саарал хүлэгтэй 

	Нармайнаас нь харахад 

	Нарны гэрэл туяарсан, 

	Самсаанаас нь харахад 

	Сарны гэрэл туяарсан 

	Таваг дүүрэн хөлдөө 

	Тавхай дүүрэн туурайндаа 

	Сэтэр сайхан сэрвээндээ 

	Сэргэлэн цовоо чихэндээ 

	Хийсэж яваа нь сүүлэндээ 

	Хишиг буянаа далласан 

	Баруухан дороо рашаантай 

	Баян Дуут нэртэй

	Түүнээс жаахан баруун тийшилбэл 

	Наадах цаадхыг ялгадаг 

	Наманчлан залбирмаар 

	Нарт гурван овоотой 

	Түүнээс жаахан хойшилбол 

	Багшран төөнөрөн харагдаг 

	Бага ихэс зугаатай 

	Бахтай сайхан овоо юм аа 

	 

	гэжээ.

	 


27. Үйлийн тэнэг

	Мал мэт усан тэнэг ах дүү эр, эм хоёр Жаал гэцэл гэдэг айлд амьдарч байгаад XX зууны эхэн үед өнгөрцгөөжээ. Хүний санаанд багтамгүй элдэв гаж авир үзүүлдэг тийм лайгаа эдэлсэн амьтас байж. Хамгийн жигтэй нь гадна дотноос хүн хар ирж, хөл хөдөлгөөн нэмэгдэхээр тэдний хуял мунаг хөөрч хөдлөн хоорондоо "үүл борооны явдал" үйлдэх гэж сүйд болдог гэнэ. Хачин муухай араншныг нь мэдэх гэрийнхэн тэднийг хорьж хоргоон уяж хүлдэг ч нас биед хүрсэн тэд үл дийлдэн зоргоороо болцгоодог аж. Хувцас хунар өмсгөвч тайлж шидчихээд эхээс унасан чигээрээ явцгаадаг тэднээс айл амьтан сэжиглэн хол зайдуу нутаглана. Дэргэд нь байсан хэн ч залхаж зайлахаас аргагүй тэдний эцэг, эх нь хөгширч доройтож амь зуулгын хэдэн мал нь цөөрч ер амьдрахад бэрх болжээ. Яг энэ үед нь долоодугаар ноён гэгээн Лувсандалбийжанцан тэднийд морилон очжээ. Гэтэл хүн мал хоёрыг үл ялгах шахам нөгөөх хоёр ноён гэгээнээс ихэд айн балмагдаж орь дуу тавин зугтсан гэдэг. Ноён гэгээн тэдний хойноос харамсаж гашуудсан нүдээр харж зогссоноо бараа бологч Гэндэн сойвондоо:

	— Урьд насныхаа үйлийн үрээр энэ хоёр ийм тэнэг болж төрсөн. Одоо лайгаа эдэлж дууссан биз гэжээ. Үүнээс хойш тэд төдий л удалгүй орчлонгоос хагацсан байна. Энэ хоёр бол ноён хутагт Данзанравжаад хортой архи өгч бүрэлгэсэн шулам авай ижий "сундлаач" хэмээх Лувсан нарын хойд төрөл байсан гэдэг. Данзанравжаа өш хонзон өвөрлөөгүй боловч Эрлэг Номун хаан үнэн мөнийг олж, тэдний сүнсийг тамтаггүй тэнэг зөнөг хүмүүсийн заяанд хувилгасан нь тэр ажээ. Ү ноён хутагт эр, эм хэний боловч харааг булаах зантай сайхан эр байсан гэдэг. Иймээс хөгшин, залуу эхнэрүүд ойртож дөтлөхийг санаархаж элдэв ааш аяг үзүүлэн сээтгэнэнэ. Тэднээс нэлээн зоримог увайгүй нь Говь мэргэн вангийн бага эхнэр олонд "шулам авгай" хэмээн хочлогддог болсон нэгэн бээр аж. Тэр их яруу найрагчтай нөхцөх гэж оролдсоор гэгээнтнийг нөхөдтэйгөө сархад зооглон суухад нь ороод очжээ. Өнгө гоогоо гээн өтөлж яваа ч санаа сэхүүн, сээтгэр үзэгдэх эмийг Данзанравжаа нэлээн тогтоож харснаа хэзээний буцашгүй зангаараа "Бусдын өтөлж хөгширснийг байтугай өөрийн өсөх настай, өнгө зүстэйг эс хэрэгсэх болов би. Мэргэн ахайтан та болгоох биз..." гэжээ. Дур тачаалын мунхагт автаж явсан эм хүн доромж муу үгийг сонсуут сэтгэл нь мөс болж өсөлж, хонзогнож хорлохын баларт автжээ. Нутгийн эрчүүл дотроос Лувсанг сонгон авч түүгээр хор найруулсан ваартай архи бусад бэлгийн хамт өгчилгөжээ. Ийм хүн ирэх учиртайг Данзанравжаа эртнээс мэдэж бараа бологч нартаа, баруун өмнөөс хар буур унасан, ямаан дах тохсон хүн ирнэ. Түүнийг хүндэтгэл үзүүлэн угтаж зочны гэрт морилуулаад надад даруй хэл гэжээ. Ноён гэгээний хэлсэн хүн үд хэвийх алдтайд иржээ. Аанай л халамцуухан байсан их найрагч авчирсан архинаас том аяганд мэлтгэнэтэл дүүргээд, 

	— За хө, Энэ сархдыг чинь тавин ланг нь авснаараа чи уух уу? Таван төрлөө мэддэгээрээ би уух уу? хэмээн асуухад Лувсан уйлж хайлан хамаг үнэнээ тоочиж архийг битгий уу гэж ятгажээ. Данзанравжаа Лувсанд "Энэ явдалд чи хамаагүй" хэмээн тайтгаруулах үг хэлээд муу хүний зорилго гүйцдэг нь зүдэг орчлонгийн бас нэг жам" гээд архийг дуустал ууж орхисон гэдэг. Энэ үед тэр дөнгөж 53 нас сүүдэр зооглож байсан ажээ. 

	Ноён хутагтын домог яриаг сурвалжлан...

